
რეზონანსი
რატომ და ვინ სწირავს ფულს „ქართულ ოცნებას“ / ყველაზე მდიდარი პარტია ტრადიციულად მმართველი ძალაა (რეზონანსი)
ავტ: ეკატერინე ბასილაია

სახელმწიფო აუდიტის სამსახურის ინფორმაციით, აგვისტოში პოლიტიკური პარტიებისა და დამოუკიდებელი კანდიდატების მიერ მიღებულმა შემოწირულებებმა ჯამში 4,9 მილიონ ლარამდე შეადგინა და მთლიანი შემოწირულებების 94% „ქართულ ოცნებას“ აღმოაჩნდა - 4,5 მილიონ ლარზე მეტი და შემოწირულობების მხოლოდ 6%-ს ინაწილებს დანარჩენი ყველა პარტია. მეორე ადგილზეა „ევროპული საქართველო“ - 287 440 ლარით; მესამე ადგილზეა დამოუკიდებელი კანდიდატი ალექსანდრე ელისაშვილი - 9 770 ლარის შემოწირულებით; აგვისტოში 7 000 ლარი მიიღო „ახალმა პოლიტიკურმა ცენტრმა - გირჩი“; ხოლო „ნაციონალურ მოძრაობას“ მიღებული აქვს - 5 330 ლარი; ყველაზე მიზერული შემოწირულება აქვს „რესპუბლიკურ პარტიას“ - 20 ლარი.

სტატიის ავტორი ხაზს უსვამს, რომ თუკი 2013 წლამდე ყველა ბიზნესმენსა თუ რიგით მოქალაქეს „ნაციონალური მოძრაობის“ ფინანსური მხარდაჭერის სურვილი ჰკლავდა, ბოლო წლებია თითქმის იგივე აუდიტორია „ოცნების“ დაფინანსებაზე გადაერთო, „ნაციონალური მოძრაობა“ კი დაფინანსების რაოდენობით, სამეულშიც ვერ ხვდება.
„ქართულმა ოცნებამ“ აგვისტოში ყველაზე გულუხვი შემოწირულობა - კომპანიებისათვის მაქსიმალური ზღვარი 120 000 ლარი - ფარმაცევტული კომპანია „ჯი ემ პი“-სგან მიიღო, რომლის გენერალური დირექტორი გიორგი ანთაძეა. 110 000-ლარიანი შემომწირველია შპს „პ და ლ“; 100 000 ლარი შესწირა მმართველ პარტიას შპს „ზღვის პროდუქტებმა“ და შპს „ეიჩე რენტალმა“. ფიზიკური პირებიდან კი მაქსიმალური ზღვარი 60 ათასი ლარი 32-მა მოქალაქემ შესწირა. მინიმალური თანხა, რომელიც „ოცნებას“ მოქალაქეებისგან შემოწირულების სახით აქვს მიღებული, 2 000 ლარია.

გამოცემის ცნობით, დამფინანსებლებს შორის არიან ის ბიზნესმენებიც, რომლებიც ადრინდელ მმართველ ძალას, „ნაციონალურ მოძრაობას“ სწირავდნენ დიდი ოდენობით თანხას და ასევე ის ადამიანებიც, რომლებიც ხუთნიშნა შემოწირულობების სანაცვლოდ სულ მალე „ქართული ოცნების“ საკრებულოს წევრთა რიგებშიც აღმოჩნდებიან.

სტატიაში ნათქვამია, რომ არჩევნების წინ მმართველი პარტიის ასეთი გულუხვი დაფინანსება მუდმივად განხილვის საგანი ხდება.
„ნაციონალური მოძრაობის“ წევრი ნინო კალანდაძე აცხადებს, რომ მათი დამფინანსებლების ასეთი კატასტროფული შემცირება „ოცნებიდან“ დაშინებების ბრალია.
„რატომ არის რომ „ნაციონალური მოძრაობა“ ამდენი ხანია პარტიის ოფისს ყიდის და არც ერთი მყიდველი არ გამოჩნდა?! რომელიც გამოჩნდა, უგზო-უკვლოდ დაიკარგა. რატომ არის, რომ ჩვენთან ყოველდღიურად მოდიან ადამიანები, რომლებიც ამბობენ, რომ სიამოვნებით მოგცემდით ფულს, მაგრამ ამას ვერ ვაკეთებთ. ციფრებიც ამაზე მეტყველებს. არ შეიძლება ამხელა აქტივის და იდეოლოგიის ძალას ჰქონდეს ასეთი მცირე შემოწირულება, იმ პირობებში, როდესაც პროდასავლური განწყობები ასეთი ძლიერია“, - ამბობს კალანდაძე.

საპარლამენტო უმრავლესობის ლიდერი არჩილ თალაკვაძე „ქართული ოცნების“ შემომწირველთა რაოდენობის ზრდას ლოგიკურად მიიჩნევს და ამბობს, რომ მმართველმა გუნდმა თითოეული შემოწირულობა კანონის სრული დაცვით მიიღო. თალაკვაძე „ნაცმოძრაობისა“ და „ევროპულ საქართველოს“ დაფინანსების წყაროებით ინტერესდება. მისი აინტერესებს, ვინმეს თუ სჯერა, რომ ეს პარტიები წინასაარჩევნო კამპანიას 5-6 ათას ლარად ატარებენ. 
ერთპარტიული კონსტიტუცია - „სახელმწიფოზე ეს ყველა შემთხვევაში ცუდად აისახება“ (რეზონანსი)

ავტ: თიკო ოსმანოვა

პროპორციული საარჩევნო სისტემის 2024 წლისთვის გადავადება და ოპოზიციასთან დიალოგის ჩაშლა - ეს ის საკითხებია, რომელიც ვენეციის კომისიის პრეზიდენტის ჯანი ბუკიკიოს იმედგაცრუებას იწვევს. სწორედ ამასთან დაკავშირებით მან 1 სექტემბერს მორიგი განცხადება გაავრცელა.
„ჩვენ მოვუწოდებთ საქართველოს პარლამენტს, კონსტიტუციის პროექტის საბოლოოდ მიღებამდე მასში ცვლილებები შეიტანოს საქართველოს ყველა პოლიტიკურ პარტიასთან დიალოგისა და ჩვენი დასკვნის საფუძველზე“, - ნათქვამია ბუკიკიოს მიერ გავრცელებულ განცხადებაში.
„ოცნებაში“ ირწმუნებიან, რომ ქვეყნის უმაღლესი კანონმდებლობა იქნება ევროპული ტიპის და შესწორებული იქნება ყველა ის ხარვეზი, რომელიც „ნაციონალურმა მოძრაობამ“ კონსტიტუციის ცვლილების დროს დაუშვა.
გუშინ პარლამენტის თავმჯდომარე ირაკლი კობახიძემ პარლამენტის წევრებს, საზოგადოებას საშემოდგომო სესიის გახსნა მიულოცა და განაცხადა, რომ ეს არის მორიგი, ძალიან მნიშვნელოვანი სესია, რომელზეც პარლამენტს ძალიან მნიშვნელოვანი გადაწყვეტილებები აქვს მისაღები. განსაკუთრებით ეს ეხება საქართველოს კონსტიტუციის გადასინჯვის კანონპროექტის მესამე მოსმენით მიღებას.

რაც შეეხება მოლაპარაკების ჩაშლას, ამაში მხარეები ერთმანეთს ადანაშაულებენ. ოპოზიციამ ამასთან დაკავშირებით ჯანი ბუკიკიოს შესჩივლა და წერილი გაუგზავნა. „ოცნებაში“ კი აცხადებენ, რომ ისინიც არანაკლებ იმედგაცრებულები არიან.

გამოცემის ცნობით, სანამ ხელისუფლება და ოპოზიცია ურთიერთბრლადებებით არიან დაკავებულები, პოლიტოლოგების მხრიდან ქვეყნის უმაღლესი კანონი ერთპარტიულ კონსტიტუციად უკვე შეფასდა და „ქართულ ოცნებას“ სააკაშვილის მთავრობის ბედის გაზიარება უწინასწარმეტყველეს.
„ეს ქართულ სინამდვილეში სიახლე არ არის. ამას აკეთებდა სააკაშვილის ხელისუფლება და იგივეს აგრძელებს „ქართული ოცნება“. ვნახეთ როგორ მოირგო სააკაშვილმა თავის თავზე კონსტიტუცია და როგორ დაამთავრა მმართველობა, ახლაც იგივეს ცდილობს ეს ხელისუფლება. სახელმწიფოზე ეს ყველა შემთხვევაში ცუდად აისახება. მინიმუმ სახელმწიფო არ ვითარდება, უარი თქვა სტაბილურ განვითარებაზე და საკუთარი სახელისუფლებო ინტერესი დააყენა იმ დაპირებებზე მაღლა, რაც სჭირდება ქვეყანას დემოკრატიული პროცესების განვითარებისთვის. ეს არის სამწუხარო, მაგრამ ეს სიახლე არ არის. შესაბამისად ადრე თუ გვიან მოქმედებს და შედეგს იღებს ისე, როგორც სხვა ხელისუფლებებს დაემართათ ასეთი მცდელობების შემდეგ, დაახლოებით იგივე დაემართება ამ ხელისუფლებასაც. როდის მოხდება არ ვიცი, მაგრამ ეს რომ მოხდება, ცხადია“, - ამბობს „რეზონანსთან“ საუბრისას პოლიტოლოგი გია ხუხაშვილი.

პოლიტოლოგ ხათუნა ლაგაზიძის აზრით, კი „ოცნება“ ვერ დაასრულებს არსებობას მანამ, სანამ ოპოზიციაში ალტერნატიული ძალა არ გამოჩნდება.

„ასეთი კონსტიტუციით ევროპაში კი არა, სადაც ვართ იქიდან არ გაგვაგდონ“ / ლევან ბერძენიშვილი თვლის, რომ ხელისუფლებამ ჩაკეტა გზა ევროპისკენ (რეზონანსი)

ავტ: თიკო ოსმანოვა

ინტერვიუ ლევან ბერძენიშვილთან

ლევან ბერძენიშვილი აცხადებს, რომ „ციანიდის საქმეზე“ სასამართლოს გადაწყვეტილებას ვერ შეაფასებს, იმიტომ, რომ იურისტი არ არის და საქმეს კარგად არ იცნობს, თუმცა, ზოგადად დარჩა შთაბეჭდილება, რომ ეს საქმე ბოლომდე არ არის მიყვანილი და გამოძიებამ ვერაფერი დაამტკიცა. ფიქრობს, რომ ვიღაცამ, მათ შორის შეიძლება ხელისუფლებამ, ეს კაცი (ირაკლი მამალაძე) მიაგზავნა და შექმნა დანაშაული ანუ ერთი მამალაძით შექმნა მეორე მამალაძის დანაშაული. რჩება შთაბეჭდილება, რომ ეს ყველაფერი პროვოკატორის მიერ არის მოწყობილი. 

„საერთოდ ის ე.წ. ჟურნალისტი მამალაძე არის ისეთი გულისამრევი ადამიანი, რომ ასეთი მეორე არ მინახავს. იმის გაკეთებულია ეს ყველაფერი და სასამართლო რომ ამას მიენდობა, არ ვიცი რა ვთქვა“, - აცხადებს ბერძენიშვილი.

მისი თქმით, „რესპუბლიკური პარტია“ ფიქრობს, რომ საპატრიარქო სახელმწიფოს მხრიდან არ უნდა ფინანსდებოდეს. მას აინტერესებს, ვინმემ დათვალა თუ არა ის ზარალი, რაც საპატრიარქოს საბჭოთა კავშირის დროს მიადგა, რისი ანაზღაურებაც ახლა ხდება და აინტერესებს, მილიონობით ლარის ღირებულების მიწის ნაკვეთების გადაცემის შემდეგ, რით ვერ ანაზღაურდა ეს ზარალი. 

რაც შეეხება ჯანი ბუკიკიოს განცხადებებს და ჟურნალისტის კითხვას, დასავლეთის პოზიციის უგულვებელყოფა, სადამდე მიიყვანს პროცესებს, ლევან ბერძენიშვილი პასუხობს, რომ მივდივართ სულ უკან და უკან და თუ ესენი ხელისუფლებაში 50 ან 100 წლით არიან, ამ ხნის განმავლობაში ევროპისკენ ვერ გავიხედებით, რადგან მათ ჩაკეტეს გზა ევროპისკენ. 
მისი თქმით, კახა ოქრიაშვილს უნდა პარლამენტის წევრობა და მას ევროპა საერთოდ არ აინტერესებს. რაც შეეხება ირმა ინაშვილს, მას მოსკოვიდან აქვს დავალებული, რომ ევროპაში არ წავიდეს. ბერძენიშვილის აზრით, ვის დავალებებსაც ასრულებენ და რას უკეთებენ ქვეყანას, ყველა ხვდება და ამას ზოგი თავის ჯიბის გამო, ზოგი კი პრესტიჟის გამო აკეთებს, რადგან არცერთი მათგანი არ არის ილია ჭავჭავაძე და არცერთი არ ფიქრობს სახელმწიფოზე. 
მისი განცხადებით, პარლამენტი სავსეა შემთხვევითი და არასწორი ხალხით, რომელთაც დეპუტატობა მხოლოდ იმიტომ უნდათ, რომ ბიზნესი ჰქონდეთ, ამ ინტერესს კი ეწირება საქართველოს ევროპული მომავალი. 
თვლის, რომ ახლა უნდა მიგვეღო სწორი კონსტიტუცია და სამართლიანო საარჩევნო გარემო. ეს არაფერი არ მოხდა, შესაბამისად, გაგრძელდება მონიტორინგი და საქართველო მაჩანჩალა და ჩამორჩენილი ქვეყანა იქნება. 
„ასეთი კონსტიტუციით ევროპაში კი არა, სადაც ვართ, იქიდან არ გაგვაგდონ. ბუკიკიოს და მის კოლეგებთან ასეთი დამოკიდებულებით საქართველო ევროკავშირისკენ ნაბიჯებს ვერ გადადგამს. ევროპასთან ინტეგრაციის კომიტეტმა წინა პარლამენტში პირველი მოსმენით მიიღო მომხარებელთა უფლებების შესახებ კანონი, რომლის ამოქმედებსაც, როგორც ცნობილია, ვადები აქვს, თუმცა, პირველი მოსმენის შემდეგ თაროზე შემოდეს. ერთი ნაბიჯით წინ არ წავსულვართ, არც უფიქრიათ, რომ ეს კანონი გააცოცხლონ და მეორე მოსმენით მიიღონ. ევროპის მიმართულება არის ჩამკვდარი, არაფერი არ ხდება ახალი. რაც ვიზალიბერალიზაციას მივაღწიეთ, იმის მერე დაიწყო დაღმართი. ამის მერე იწყება ევროსაბჭოსადმი გულგრილი დამოკიდებულება. ყველა მოსამართლე დაგვიწუნეს და უკან გამოუშვეს, ქვეყანას თავი მოეჭრა და მიუხედავად ამისა იუსტიციის მინისტრი პოსტს ინარჩუნებს. არადა პირველივე შემთხვევაში უნდა გადამდგარიყო. მესამე შემთხვევაშიც არ გადადგება და გასაგებია რატომ?! არის კაცი, ვინც ამბობს, ვინ უნდა გადადგეს და ვინ არა. ჩვენ მინისტრებს პირველი კლასის განათლებაც კი არ აქვთ. პარლამენტს ჰყავს თავმჯდომარე, რომელმაც თქვა, რომ თუ იქნება პროპორციული სისტემა, გადავდგებიო. აი არ გაუქმდა მაჟორიტარული სისტემა და რომ შეახსენეს კობახიძეს, მან თქვა, რომ ვიხუმრეო. თქვენ ახლა ასეთი ტიპის ხუმრობები გაგიგიათ?! როდის იყო კობახიძე ხუმრობაში შემჩნეული?! სულ ზეთი ჩამოსდის სახეზე. მოკლედ რომ ვთქვა, ხელისუფლება არის არაკომპეტენტური, მხადალი, მშიშარაა. ოქრიაშვილის ეშინია და მოსახლეობის არა“, - განაცხადა ლევან ბერძენიშვილმა. 
მას რჩება შთაბეჭდილება, რომ საქართველოს ხელისუფლებას არ უნდა მიხეილ სააკაშვილის გადმოცემა და თუ სააკაშვილი საქართველოში აღმოჩნდება, მხოლოდ მაშინ შეიძლება ითქვას, რომ ხელისუფლებას ეს აინტერესებდა. მისი თქმით, ამ თემის გააქტიურება არის ფანდი, რომ სხვა პარტიამ არ მიიღოს ხმები, რითაც ქართველი ხალხი ერთხელ უკვე მოატყუეს, მოატყუებენ მეორედაც, მაგრამ აინტერესებს, სადამდე აპირებენ ამის გაკეთებას. 

დასავლეთის მხრიდან „ოცნებისადმი“ ნდობის დაკარგვა ევროინტეგრაციის პროცესზე აისახება / ვახტანგ ძაბირაძე თვლის, რომ დასავლეთში ხელისუფლების იმიჯი საკმაოდ შეილახება (რეზონანსი)

ავტ: გვანცა ღვედაშვილი

ინტერვიუ ვახტანგ ძაბირაძესთან

ვახტანგ ძაბირაძესთვის გასაგებია, რომ უმრავლესობა არ დაელოდება ვენეციის კომისიის საბოლოო დასკვნას, რადგან ეს დასკვნა მისთვის ხელსაყრელი არ იქნება, თუნდაც იმ განცხადებებიდან გამომდინარე, რომელიც ვენეციის კომიიის წარმომადგენლებმა და თავმჯდომარემ გააკეთეს. მისი თქმით, წინასწარ ცნობილია, რა იქნება იმ საბოლოო დასკვნაში. ახლა კი, რადგან საუბარი წინასწარ დასკვნაზე წავიდა და ძალიან აქტუალური გახდა ეს თემა, ამიტომ თქვეს, რომ დაელოდებოდნენ პირველად დასკვნას, რომელიც, კაცმა არ იცის, როგორი იქნება, საბოლოო დასკვნას კი აღარ დაელოდებიან. 
„აქ საკითხი ასე დგას - ორი კვირით ადრე იქნება კონსტიტუცია მიღებული, თუ ორი კვირით გვიან, ეს მნიშვნელოვანი პრობლემაა? ხელისუფლება სექტემბრის ბოლოს აპირებს კონსტიტუციის მიღებას, მაგრამ ოქტომრის ბოლომდე რომ გადაწიოს, ეს რამეს შეცვლის, რამე დაშავდება ამით თუ დაინგრევა? - ამაზე პასუხი რა თქმა უნდა, უმრავლესობას არ აქვს. ერთადერთი პასუხი ის არის, რომ მათ არ უნდათ კომისიის საბოლოო დაკვნის შემდგომ მიიღონ კონსტიტუცია, არამედ პირიქით, სურთ ამ დასკვნას დაასწრონ. ამასთან, ხვალ და ზეგ საუბარი იმაზე კი არ იქნება, რომ უმრავლესობა მხოლოდ პირველად დასკვნას დაელოდა და არა საბოლოოს, არამედ იმაზე, რომ ისინი დაელოდნენ ვენეციის კომისიის დასკვნას. ეს ახალი მეთოდი და ხერხი არ არის. 2010 წელს ზუსტად ანალოგიურად მოიქცა „ნაციონალური მოძრაობაც“ - არც ისინი დალოდებიან საბოლოო დასკვნას და კონსტიტუცია ისე მიიღეს“, - აცხადებს ძაბირაძე.
კითხვაზე, როგორ აისახება ხელისუფლების მსგავსი ქმედება ვენეციის კომისიასთან შემდგომ თანამშრომლობაზე, ექსპერტი პასუხობს, რომ ეს თავისთავად არის მინუსი ხელისუფლებისთვის და ზოგადად, დასავლეთის პოლიტიკურ წრეებში საქართველოს მთავრობისადმი დამოკიდებულება არ არის ერთმნიშვნელოვანი. მისი თქმით, საკმაოდ დიდი არის სკეპტიციზმი და ის, რომ ვენეციის კომისიის დასკვნის უგულებელყოფა ხდება, მაშინ როცა მთელი ექვსი თვის განმავლობაში მუდმივად იყო ლაპარაკი, რომ მათ ნებისმიერ რეკომენდაციას მიიღებდნენ, ამ ფონზე ასეთი ნაბიჯის გადადმა, იმას ნიშნავს, რომ დასავლეთში ხელისუფლების იმიჯი საკმაოდ შეილახება.

„როდესაც მხარდაჭერის პრობლემა გაჩნდება, მაშინ ხელისუფლებისთვის იქნება ეს პრობლემა, მაგრამ სამწუხაროდ, შეიძლება ეს პრობლემა არ მხოლოდ ხელისუფლებისთვის არამედ ქვეყნისთვისაც იყოს. სკეპტიკური დამოკიდებულება არა მხოლოდ ეხლა, არამედ წინა ხელისუფლებების პირობებშიც იყო. გახსოვთ ალბათ, ბუქარესტის სამიტი, გერმანიის, საფრანგეთის დამოკიდებულება და ა.შ. აქ არ არის მხოლოდ რუსული ფაქტორი. ხელისუფლება ადრეც დგამდა გაურკვეველ და დასავლეთისთვის არამისაღებ ნაბიჯებს და სამწუხაროდ, დღევანდელი ხელისუფლებაც გარკვეულწილად იმეორებს იმ ტენდენციას, რომელიც მაშინ იყო“, - დასძინა ვახტანგ ძაბირაძემ.
მისი განცხადებით, პარალელს თუ გავაკეთებთ, თუ 2008 წელს „ნაციონალურმა მოძრაობამ“ 2007 წლის ნოემბრის მოვლენების მიუხედავად, მაინც შეძლო მოეპოვებინა დასავლეთის მხარდაჭერა, 2012 წელს, მიუხედავად იმ უდიდესი სკეპტიციზმისა, რომელიც „ქართველი ოცნების“ მიმართ დასავლეთში იყო, „ნაცმოძრაობამ“ მხარდაჭერის მოპოვება ვეღარ შეძლო და შესაბამისად, აღმოჩნდა მარტო, ყოველგვარი პოლიტიკური მოკავშირის გარეშე. ექსპერტის განცხადებით, როდესაც საუბარია იმაზე, რომ ხელისუფლება მხარდაჭერას კარგავს, ეს არა მხოლოდ მასზე აისახება, არამედ გარკვეულწილად ქვეყანაზეც, რადგან შეაფერხებს ევროინტეგრაციისკენ მიმავალ პროცესს. შეანელებს, მაგრამ არ შეწყვეტს, რადგან ხვალ ან ზეგ ამის გამო დასავლეთში კატეგორიული განცხადებები არ იქნება. თვლის, რომ ვენეციის კომისიისადმი აგდებული დამოკიდებულება სადღაც იქნება ჩანიშნული და საჭიროების შემთხვევაში წინ წამოიწევს ქართულ-დასავლურ ურთიერთობებში. 

ამის შემდეგ ის „ციანიდის საქმეს“ ეხება და ამბობს, რომ არ იცის, იყო თუ არა მოსამართლეზე ზემოქმედება, მაგრამ თვლის, რომ პროცესის დახურვა თავიდანვე უდიდესი შეცდომა იყო, რაც არც ხელისუფლებას წაადგება, არც საპატრიარქოს და არც საზოგადოებას. მისი აზრით, ეს საქმე უნდა ყოფილიყო ძალიან სწორად და ზუსტად გამოძიებული და რაც მთავარია, საზოგადოება ინფორმირებული უნდა ყოფილიყო დეტალებში. თუკი იყო ისეთი დეტალები, რომელიც სხვის პირად ცხოვრებას შეეხებოდა, ის ნაწილი შეიძლებოდა დახურულიყო, მაგრამ მთლიანად პროცესის დახურვამ ჩრდილი მიაყენა ამ პროცესს. 

„ასეთ დროს მხარეებს რეალური საფუძველი უჩნდებათ, მათმა ერთმა ნაწილმა განაცხადოს რომ პროცესებში ხელისუფლება ერეოდა, მეორემ საპატრიარქო, მესამემ - ორივე ერთად და ა.შ. რაც მთავარია, ამ პროცესის საქალაქო სასამართლოში დასრულებით თავად პროცესი არ დასრულებულა. პროცესი, რომელმაც რეალურად თავად საპატრიარქოში დაიწყო, ანუ განხეთქილება რეალურად ჩანს და ეკლესიაში თუ საპატრიარქოში ეს განხეთქილება ქვეყნისთვის მომგებიანი ნამდვილად არ არის. ამ პროცესის დახურვა არ შეიძლებოდა. ომბუდსმენისგან განსხვავებით, რომელიც ამ პროცესებს ესწრებოდა, მე დეტალები არ ვიცი და სწორედ ეს არის პრობლემა. დეტალები რომ გვცოდნოდა, ყველაფერი გამოძიებული ყოფილიყო და კითხვის ნიშნები არ გვქონოდა, მაშინ ეს პროცესი სამართებლივ პროცესთან ერთად დასრულდებოდა. მნიშვნელოვანი იყო, რომ ეს პროცესი სასამართლოსთან ერთად დასრულებულიყო, რათა ის ახლა ეკლესიის გახლეჩვამდე არ მივიდეს, რაც კიდევ ერთხელ ვიტყვი, რომ არა მხოლოდ ეკლესიისთვის, არამედ ქვეყნისა და საზოგადოებისთვის დამაზიანებელი იქნება“, - განაცხადა ვახტანგ ძაბირაძემ.
„პროკურატურამ გააფრთხილა სააკაშვილი და გპირდებით, რომ ის უკრაინაში არ შევა“ / ლია მუხაშავრია დარწმუნებულია, რომ სააკაშვილი უკრაინის საზღვარს არ გადაკვეთს (რეზონანსი)

ავტ: ეკატერინე ბასილაია

ინტერვიუ ლია მუხაშავრიასთან

იურისტ ლია მუხაშავრიას განცხადებით, რთული დასადგენია, რა მოხდება 10 სექტემბერს, როდესაც მიხეილ სააკაშვილი უკრაინის საზღვარს მიადგება. მისი თქმით, უკრაინის ხელისუფლებას აქვს უფლება საზღვარზე არ შეუშვან სააკაშვილი და გააბრუნონ უკან, რა შემთხვევაშიც, მისი საქართველოში ექსტრადიცია არ მოხდება.

„თუმცა, ვეჭვობ ჩვენი პროკურატურის დღევანდელი განცხადება სააკაშვილის გაფრთხილება იყო, რომ ის უკრაინაში არ შევიდეს და ვინც კარგად იცნობს სააკაშვილს, იცის რა მხდალიცაა ის და დარწმუნებული ვარ ის შესვლაზე უარს იტყვის“, - დასძინა მუხაშავრიამ. 

კითხვაზე, საქართველოსაც არ სურს სააკაშვილის ექსტრადირება, ისე, როგორც ეს გამოჩნდა რუსი პრანკერების მიერ გაკეთებულ ფარულ აუდიოჩანაწერში, სადაც შს მინისტრი მღებრიშვილი სააკაშვილის გადმოცემაზე კატეგორიულ უარს ამბობს, მუხაშავრია პასუხობს, რომ სხვანაირად სრულიად აუხსნელია, როგორ შეიძლება პროკურატურამ საჯაროდ განაცხადოს, რომ სააკაშვილის ექსტრადიცია მოითხოვა, რაც ფაქტობრივად მისი გაფრთხილებაა, რადგან ძებნა-დაკავება ფარულად ხდება. 
„ის უარი (უკრაინის უარი სააკაშვილის ექსტრადიციაზე) ისტორიას ჩაბარდა, ახლა მის მიმართ მოთხოვნა წაყენებული ახალი მუხლებითაა წაყენებული და თან, აღარ არის უკრაინის მოქალაქე. საქართველოში ჩადენილი დანაშაულებებისთვის სააკაშვილს ან საქართველოს ხელისუფლება გაასამართლებს, ან თუ საქართველოს ხელისუფლებას არ ეყოფა ამისთვის არც გონიერება, არც სიმამაცე და არც კანონიერების გრძნობა, მაშინ ეს მოხდება ჰააგის ტრიბუნალის განაჩენით. გამოძიება როდის დაიწყება, ჯერ ცნობილი არ არის, თუმცა აქ ლაპარაკია ომის დანაშაულზე, რაშიც, ჩემი ღრმა რწმენით სააკაშვილი დამნაშავეა. როდესაც საკუთარი მოქალაქეები არ გააფრთხილა ომის დროს, არ მოახდინა მათი ევაკუაცია, რასაც შედეგად მშვიდობიანი მოქალაქეების სიკვდილი და ტყვეობა მოჰყვა“, - განაცხადა ლია მუხაშავრიამ.
ლარზე სპეკულაციური შეტევა მზადდება (რეზონანსი)
ავტ: მარი ჩიტაია

გამოცემის ცნობით, ლარს ძალიან საეჭვოდ ათამაშებენ - 2 დღის წინათ კურსი ერთბაშად 2,50-ზე „ააგდეს“ და მეორე დღესვე 3 პუნქტით „გაამყარეს“. 

სტატიის ავტორი წერს, რომ ეს ხდება ეკონომიკური ფაქტორების გვერდის ავლით, რაც აფიქრებს, რომ ვალუტაზე სპეკულაციურ შეტევას აქვს ადგილი. 

სპეციალისტების ნაწილისთვის ეს მხოლოდ ვარაუდია, რადგან უცნობია არგუმენტი, თუ რატომ მერყეობს ლარი, თუმცა არ არის გამორიცხული, მსხვილი საფინანსო ინსტიტუტები კურსის ხელოვნურად ჩამოყალიბებაში მიზანმიმართულად მონაწილეობდნენ. საზოგადოებაში გაჩნდა ეჭვი, რომ სებ-მა მიიღო ცვლილება ელექტრონული კომერციის სფეროში, რის გამოც დიდი რაოდენობით ვალუტამ დაიწყო გადინება ქვეყნიდან. ეკონომისტებისთვის უცნობია, რა ცვლილებებზეა საუბარი, რადგან ქვეყნის მთავარი ბანკი მსგავს ინფორმაციას არ ასაჯაროებს.

ძვირი ელექტროენერგიის წილი საგანგაშოდ მატულობს / არათუ ზამთარში, ზაფხულშიც კი დენის იმპორტი გვჭირდება. ეს ტარიფზე, სავარაუდოდ, იმოქმედებს (რეზონანსი)

ავტ: ნათია ლომიძე

„რეზონანსის“ ინფორმაციით, 2017 წლის აგვისტოშიც კი აზერბაიჯანიდან და რუსეთიდან 71 კვტ/სთ ელექტროენერგია მივიღეთ. სტატიის ავტორის თქმით, რა იქნება ზამთრის თვეებში ძნელი წარმოსადგენი არ არის. ის ხაზს უსვამს, რომ იმპორტი წლიდან წლამდე იზრდება, რის გამოც ქვეყანა ენერგოდამოუკიდებლობიდან იმპორტამოკიდებულებაზე გადადის. 

„დიდი მოცულობით დენის შემოტანა დაიწყება დეკემბრიდან, თუმცა ჩაჯდება იმ მოცულობაში, რაც ენერგეტიკის სამინისტროს აქვს გათვალისწინებული და ტარიფზე არ იმოქმედებს“, - განუცხადა გამოცემას ენერგეტიკოსმა და დეპუტატმა რეზო არველაძემ. მისი თქმით, ენერგობალანსში დაახლოებით 1,5 მლრდ კვტ/სთ-ის იმპორტი არის გათვალისწინებული და ტარიფიც ასეა დაანგარიშებული, 8 თვის განმავლობაში კი იმპორტის ოდენობა 800 მლნ კლვტ/სთ-ია.

დეფიციტურ თვეებში იმპორტირებული დენის მოხმარების ხარჯზე დენის საფასურის გაძვირებას არ გამორიცხავს ენერგეტიკოსი თემურ ჭიჭინაძე. მან „რეზონანსთან“ საუბრისას აღნიშნა, რომ ზამთარში, ქვეყანას ელექტროენერგიის გაორმაგებული რაოდენობა დასჭირდება, რისი რესურსიც არ აქვს და მისი მოძიების შემდეგ დღის წესრიგში ტარიფის გაძვირება დადგება.

ჭარბი იმპორტის მიუხედავად, დენის გაძვირებას გამორიცხავს ენერგეტიკოსი გია არაბიძე. მისი ვარაუდით, 800 მლნ კვტ/სთ უკვე შემოტანილი გვაქვს გაზაფხულზე ენგურის გაჩერების გამო და ზამთრის თვეებში კიდევ დაგვჭირდება 600-700 კლვტ/სთ-ის დამატება. მიუხედავად ამისა, ენერგეტიკოსი ამაში საგანგაშოს ვერაფერს ხედავს.
„რეზონანსი“ ამ საკითხის გარკვევას ენერგეტიკის სამინისტროსთან შეეცადა. არაერთგზის მცდელობის მიუხედავად, მათთან დაკავშირება შეუძლებელი აღმოჩნდა. როგორც წესი, სამთავრობო უწყებები მათთვის არასასურველ თემაზე კომენტარის გაკეთებისგან თავს იკავებენ და ჟურნალისტების კითხვებს თავს არიდებენ“, - წერს ჟურნალისტი სტატიის დასასრულს.
სტიქია ნავთობს აძვირებს, საწვავის ფასის შენარჩუნება ძნელდება (რეზონანსი)
ავტ: მარი ჩიტაია

„საერთაშორისო ბაზრებზე ნავთობი ისევ ძვირდება. გუშინ 3-თვიანი მაქსიმუმი დაფიქსირდა და როგორც ჩანს, ეს არ იქნება ბოლო სიმაღლე. შავი ოქროს გაძვირების მიზეზი ამერიკის შეერთებულ შტატებში განვითარებული მოვლენებია. ამ ეტაპზე ნავთობპროდუქტების ფასის განმსაზღვრელი ფაქტორი ქარიშხლებია. ჯერ „ჰარვი“, ახლა კი „ირმა“ სანავთობო ბაზარს დიდი პრობლემებს უქმნის. აშშ-ში წარმოება მცირდება, ფასი კი მაღლა მიიწევს“, - წერს ჟურნალისტი სტატიის შესავალში.
ნავთობპროდუქტების იმპორტიორთა კავშირის ხელმძღვანელის ვანო მთვრალაშვილის ინფორმაციით, აშშ-ში გადამამუშავებელი ქარხნების შეჩერების შედეგად შეიქმნა საწვავის დეფიციტი, რის გამოც აშშ-ში ბენზინისა და დიზელის საწვავი მნიშვნელოვანად გაძვირდა და 1 გალონის (3,78 ლ) საშუალო შეწონილი ფასი უკვე 2,60 დოლარზეა.

რაც შეეხება საქართველოს საცალო ქსელს, საწვავის ფასი კიდევ ერთხელ მაღლა დაიძრა. ზედიზედ 2 თვის განმავლობაში საერთაშორისო ბაზრებზე საწვავის გაიაფების ტენდენცია ნარჩუნდებოდა, თუმცა დაახლოებით 10 დღის წინ მან გეზი იცვალა. როგორც მოსალოდნელი იყო ცვლილება ადგილობრივ ბაზარსაც შეეხო და საწვავი როგორც არაბრენდირებულ სექტორში, ასევე ბრენდირებულ სადგურებშიც რამდენიმე თეთრით გაძვირდა.

მიუხედავად ამისა, როგორც ანალიტიკოსი ბექა კემულარია ვარაუდობს, მსხვილ ბენზინგასამართ სადგურებს ჯერ კიდევ აქვთ შესაძლებლობა, რომ ფასი შეინარჩუნონ. მეტიც, კიდევ რამდენიმე პუნქტით რომ გაუფასურდეს ლარი, ქართველ მომხმარებელს საწვავი არ უნდა გაუძვირდეს.

უცხოელი ანალიტიკოსები ვარაუდობენ, რომ ვითარება მალე დასტაბილურდება და საწვავის ფასი დაიკლებს.
ახალი თაობა

მიხეილ სააკაშვილი: „ივანიშვილი და პოროშენკო მოემზადონ“ / რა სცენარს ამზადებს საქართველოს ყოფილი პრეზიდენტი (ახალი თაობა)

ავტ: შორენა მარსაგიშვილი

გამოცემის ცნობით, მოქალაქეობაწართმეულმა მიხეილ სააკაშვილმა თუ არ გადაიფიქრა, ამ კვირის ბოლოს უკრაინაში დაბრუნებას აპირებს. დაბრუნების თარიღი მან რამდენიმე კვირის წინ დააანონსა და იქიდან მოყოლებული, ის პოროშენკოს ხელისუფლებას ლამის ყოველდღე ახსენებს, რომ უკრაინაში დაბრუნებას 10 სექტემბერს გეგმავს. მისი დაბრუნებისთვის ემზადებიან, როგორც სააკაშვილის მომხრეები, ისე უკრაინის ხელისუფლების წარმომადგენლები. გავრცელებული ინფორმაციით, საზღვარზე მას უკრაინის პატრიარქი უნდა დახვდეს.

ამ დროისთვის ბრიუსელში მყოფ ნაპრეზიდენტალს „ევროპის სახალხო პარტიამ“ სრული მხარდაჭერა აღუთქვა. სააკაშვილი ამბობს, რომ მას უკრაინაშიც ბევრი მხარდამჭერი ჰყავს, გეგმებს ვერაფერი შეაცვლევინებს და მოვლენების ნებისმიერი სცენარით განვითარებისთვის მზად არის. 

თავის განცხადებაში მიხეილ სააკაშვილი საქართველოს ხელისუფლებაზეც საუბრობს და ბიძინა ივანიშვილს აფრთხილებს.

„ჩვენ ვართ ევროპის ცენტრში, ბრიუსელში, ევროპის მთავარ საპარლამენტო ორგანოში. დააკვირდით მარჯვნივ, მარცხნივ, ვინმე ბორკილებს მადებს? მიჭერს? ვინმე სერიოზულად იღებს მაგათ ბრალდებებს? ეს არის ორღობის, ჭორვილის ბრალდებები, რომელიც უკავშირდება კოსტიუმებს, გასვენებებში მიტანილ ყვავილებს, რასაც ეს ხალხი ყველა აკეთებს დღეში ასჯერ და მით უმეტეს, ყოფილ პრეზიდენტს, შემოგხედავენ, როგორც გიჟს და ავადმყოფს... პირველი გეგმა დღევანდელი უკრაინის ოლიგარქიული მმართველობის არის, რომ არ შემიშვან. რა თქმა უნდა, სარეზერვო გეგმა არის დაჭერა, მოსპობა, განადგურება... ყველაფერი, მაგრამ მე არ მეშინია, მაგათ უნდა ეშინოდეთ ჩვენი, ჩემი კი არა, თავისივე ხალხის. ქართველი ხალხის და უკრაინელი ხალხის. მე ვარ ყველანაირი სცენარისთვის მზად, ჯობია, ივანიშვილი მოემზადოს ამ სცენარისთვის. მას აქვს პრობლემები ამ სცენარში, თორემ მე ყველაფრისთვის მზად ვარ. მე მზად ვარ, ბოლომდე დავიცვა ჩემი პოზიციები. კარგად მოემზადონ და დამელოდონ“, - აცხადებს მიხეილ სააკაშვილი.

მისი თანაპარტიელები კი ამბობენ, რომ ის საქართველოშიც დაბრუნდება, რისიც არ სჯერათ სააკაშვილის ყოფილ თანაპარტიელებს „ევროპული საქართველოდან“, რომლებიც შარშან მის მიერ გაკეთებულ განცხადებებს იხსენებენ, როდესაც ჯერ კიდევ ლაღად გრძნობდა უკრაინაში თავს და რამდენჯერმე თქვა, რომ 8 ოქტომბერს აპირებდა საქართველოში ჩამოსვლას, მაგრამ არჩევნების შემდეგ სამშობლოში დაბრუნების მცდელობაც კი არ ჰქონია. 

„ფინანსთა სამინისტრომ 3 თვით გასცა ნახევარი მილიარდი ლარის სესხი“ / რომან გოცირიძე: „გვითხრან, ვის თავში დაიბადა ეს მავნე მექანიზმი“ (ახალი თაობა)

ავტ: შორენა მარსაგიშვილი

ინტერვიუ რომან გოცირიძესთან

რომან გოცირიძის განცხადებით, დოლარი დასუსტდა თითქმის ყველა ვალუტასთან მიმართებაში, მათ შორის ჩვენს რეგიონში. მისი თქმით, სავალუტო ნაკადების ცვლილება არის დადებითი, როგორც ტურიზმის, ასევე საგარეო ვაჭრობის მხრივ და ამ სიტუაციაში ბუნებრივია იბადება კითხვა, მაშინ რა ხდება და რატომ დაიწყო ლარმა გაუფასურება? „ნაციონალური მოძრაობის“ ერთ-ერთი ლიდერის აზრით, ძაღლის თავი დამარხულია ფინანსთა სამინისტროს ეზოში და თანაც ისეა დამარხული, რომ მთელი თავი ძალიან კარგად მოსჩანს და ყველა ხედავს, რომ ლარი გააუფასურა საქართველოს ფინანსთა სამინისტრომ.
„ამ უწყებამ ივლისის თვეში დაიწყო აუქციონები. ყველას ეგონა, რომ ეს იყო ის აუქციონები, სადაც ფულს სესხულობენ, ოღონდ ეს აუქციონები ტარდება ეროვნულ ბანკში. სამწუხაროდ, არავინ არ მიაქცია იმას ყურადღება, რომ სამინისტრომ შემოიღო სერვისი, დააახლოებითი ისეთი, როგორიც აქვს ეროვნულ ბანკს. ამას რეფინანსირების აუქციონი ჰქვია. კომერციული ბანკები ამ გზით იღებენ ეროვნული ბანკისგან სესხებს. ეს სესხები იყო ხოლმე ერთკვირიანი. ფინანსთა სამინისტრომ რატომღაც გამოაცხადა აუქციონი და კომერციული ბანკებისთვის დაიწყო ფულის გასესხება. სხვა სიტყვებით რომ ვთქვათ, ქუმსიშვილის უწყებამ მევახშეობა დაიწყო - ფულის გაპროცენტება მიდის. ეს ფული არის ბიუჯეტის ნაშთები. დროთა განმავლობაში ბიუჯეტში გროვდება ნაშთები, რომლებიც შემდეგ ნელ-ნელა და არა ერთბაშად იხარჯება საბიუჯეტო მუხლების მიხედვით. ეს ნაშთები ხან კლებულობს და ხან იმატებს, ეს იმაზეა დამოკიდებული, რამდენად მოახერხებს მთავრობა საბიუჯეტო ხარჯების გაწევას“, - აცხადებს რომან გოცირიძე, რომელიც იქვე დასძენს, რომ ახლა ფინანსთა სამინისტროს ეს ნაშთები გაეზარდა და უცბად მოიფიქრეს ხაზინის ანგარიშზე არსებული ფულის გასესხება და თან ისე შეფუთეს, თითქოს ზედმეტი ფულის ეკონომიკაში გაშვებით მოახდენდნენ მის სტიმულირებას. 

მისი განცხადებით, ამ მეთოდის გამოყენება სასურველი არ არის, ის რისკებს შეიცავს, მაგრამ მას ხანდახან იყენებენ, თუმცა გააჩნია, მისი გამოყენების მომენტში, რა პრიორიტეტები აქვს ქვეყანას. გოცირიძის აზრით, დღეს საქართველოს მთავარი პრიორიტეტი ზედმეტი ფულის ჩადებით ეკონომიკის გამოცოცხლება არ არის, ქვეყნის მთავარი პრობლემა ლარის და ფასების სტაბულურობაა. ამბობს, რომ 4 წელიწადია ლარი მუდმივ მერყეობას განიცდის და ფასებიც მუდმივად იზრდება. ამ ყველაფრიდან გამომდინარე თვლის, რომ კომერციული ბანკებისთვის ფულის მიცემით შედეგს ვერ მივიღებთ. 

რომან გოცირიძე იხსენებს 2014 წელს, როდესაც ნოდარ ხადურმა, მისი აზრით, სისულელე დაამკვიდრა ფინანსთა სამინისტროში და კომერციული ბანკებისგან სესხულობდა ფულს, რისი უფლებაც უწყებას ბიუჯეტის შესახებ კანონით ჰქონდა. ახლა კი ქუმსიშვილის უწყებამ შემოიღო სააუქციონო სისტემა და დაიწყო აუქციონის წესით ფულის გასესხება კომერციულ ბანკებზე - ვინც მეტს გადაიხდის, იმას აძლევენ სესხს.

„2 თვის განმავლობაში მთავრობამ კომერციულ ბანკებს ასესხა ნახევარი მილიარდი ლარი. სულ 10 აუქციონი ჩატარდა. ბოლო აუქციონი 5 სექტემბერს შედგა. მთავრობა ხედავს, რომ ლარი უფასურდება, მაგრამ ფულის გასესხებაზე უარს არ ამბობს, ჩნდება ეჭვი, რომ მთავრობასა და კომერციულ ბანკებს შორის არის გარიგება, ისინი ღებულებენ იაფ რესურსს. ამ დროს ეროვნულმა ბანკმა სესხების გაცემა 200 მილიონით შეამცირა, დაიანხა რა ინფლაციის საშიშროება. ერთი მხრივ, ეროვნული ბანკი აკეთებდა საქმეს, მთავრობა კი აფუჭებდა. ფინანსთა სამინისტროს გადაწყვეტილება გახლავთ უპრეცედენტო. უწყებამ 3 თვით გასცა ნახევარი მილიარდი სესხი. კიდევ უფრო ხანგრძლივი ვადით არის გაცემული 135 მილიონი. მთლიანად ფინანსთა სამინისტროს კომერციულ ბანკებზე 635 მილიონი ლარი აქვს გასესხებული. 635 მილიონი მიმოქცევაში არსებული ლარის 9%-ია. ამხელა თანხის გასესხება არის დაუშვებელი. ამან გამოიწვია ლარის გაუფასურება. ვინ მოიგონა ეს უგუნური წესი? თქვენ ყველამ იცით, რომ ფინანსთა სამინისტრომ კომერციული ბანკებიდან აქეთ იღებს სესხს ბიუჯეტის დეფიციტის დასაფინანსებლად. ვის მოუვიდა აზრად, რომ ბიუჯეტის ნაშთებით დაიწყოს მევახშეობა, ფულის გაპროცენტება? ფინანსთა სამინისტრომ, მთავრობამ უნდა აგოს ამაზე პასუხი. გვითხრან, ვის თავში დაიბადა ეს მავნე მექანიზმი“, - განაცხადა რომან გოცირიძემ.

ნინო ბურჯანაძე: „ყოველ არჩევნებზე იძახიან, სააკაშვილი მოდისო“ (ახალი თაობა)

„მგელი, მგელი მოდისო“ არ იყოს, ყოველ არჩევნებზე გვეძახიან, რომ სააკაშვილი მოდისო“, - ამის შესახებ ნინო ბურჯანაძემ 6 სექტემბერს გამართულ პრესკონფერენციაზე განაცხადა. მისი აზრით, მიხეილ სააკაშვილს „ქართული ოცნება“ ადგილობრივი არჩევნების წინ ხალხის დასაშანტაჟებლად იყენებს. მისივე განცხადებით, „ოცნებასთან“ გარიგებით, „ნაციონალურმა მოძრაობამ“ თავი გადაირჩინა და მთავარ ოპოზიციურ ძალად დარჩა.

გია ხუხაშვილი: „ხელისუფლება აღმოჩნდა პოლიტიკურ ბუნკერში“ (ახალი თაობა)

„ხელისუფლება აღმოჩნდა პოლიტიკურ ბუნკერში და ძალიან უხარისხოდ ცდილობს, რომ ცუდი თამაშის პირობებშიც სახე შეინარჩუნოს“, - ამის შესახებ „ინტერპრესნიუსს“ ექსპერტმა გია ხუხაშვილმა არასამთავრობო სექტორის მიმართ საპარლამენტო უმრავლესობის ლიდერის შეთავაზებაზე კომენტირებისას განუცხადა.

ირაკლი სესიაშვილი ოთარ კახიძე: „გირჩევთ, მიბრძანდეთ კრიზისების საბჭოში, გაერკვეთ მის ფუნქციებში“ (ახალი თაობა)

საქართველოს პარლამენტის თავდაცვისა და უშიშროების კომიტეტის თავმჯდომარე ირაკლი სესიაშვილი „ევროპული საქართველოს“ წევრ ოთარ კახიძეს კრისიზების საბჭოში მისვლისკენ და ფუნქციების გაცნობისკენ მოუწოდებს. როგორც სესიაშვილმა საპარლამენტო სესიაზე განაცხადა, ოთარ კახიძის კრიტიკა კრიზისების საბჭოსთან მიმართებაში, ხანძრების სალიკვიდაციო სამუშაოებში მონაწილეობასთან დაკავშირებით, მიუღებელია. 

უჩა ნანუაშვილი: „ციანიდის საქმეზე ხელისუფლების განცხადებებმა გავლენა მოახდინა“ / „სასამართლო პროცესის დახურვას აზრი არ ჰქონდა“ (ახალი თაობა)

ავტ: მანანა იაშვილი

ინტერვიუ უჩა ნანუაშვილთან

სახალხო დამცველი უჩა ნანუაშვილი აცხადებს, რომ „ციანიდის საქმის“ ბოლო სასამართლო განხილვა დახურული იყო და მონიტორინგის საშუალება არ მიეცათ. ამბობს, რომ განაჩენის სრულად ნახვის შემდეგ შეაფასებენ, რა მტკიცებულებებს დაეყრდნო მოსამართლე. თუმცა თვლის, რომ საქმეში უამრავი დარღვევაა და ამ პროცესუალურ დარღვევებზე ამჟამად მხოლოდ განცხადებას გაავრცელებენ. 

ის ვერ ამბობს, რა საჭირო იყო სასამართლო პროცესის დახურვა. მისი განცხადებით, მონიტორინგის შედეგებმა აჩვენა, რომ საქმეში არსებული მასალების მოცულობიდან გამომდინარე, სასამართლო პროცესის დახურვას აზრი არ ჰქონდა.

„დაველოდოთ სასამართლოს სამოტივაციო ნაწილის გამოქვეყნებას, მაგრამ ახლაც შეიძლება ითქვას, რომ ამ დარღვევებმა აშკარა და გამოუსწორებელი ზიანი მიაყენა პროცესის სამართლიან მიმდინარეობას. თუნდაც ის, რომ თბილისის საქალაქო და სააპელაციო სასამართლოებმა, ყოველგვარი დასაბუთების გარეშე, დაცვის მხარეს არ მისცეს უფლება მოეპოვებინათ თბილისის აეროპორტსი ბარგის ამოღებისა და დაკავების ამსახველი ვიდეომასალა, მაშინ როდესაც ადვოკატებს გაუთქმელობის ხელწერილი ჰქონდათ დადებული. ეს ვიდეოკადრების ჩანაწერები არ მოუთხოვია არც ბრალდების მხარეს, მათ მხოლოდ მეორეხარისხოვანი საპროცესო მოქმედებები დააფიქსირეს“, - აცხადებს ნანუაშვილი, რომელიც თვლის, რომ არაერთი შეუსაბამობა გამოიკვეთა ბრალდების მხარის მტკიცებულებებში და იქვე დასძენს, რომ უამრავი შეუსაბამობაა მოწმეთა ჩვენებებში, რომელთა ძირითადი ნაწილიც ირიბი მოწმეა და კონკრეტიკის გარეშე საუბრობს.

კითხვაზე, გაამართლებენ თუ არა დეკანოზს საქმის სტრასბურგში წასვლის შემთხვევაში, უჩა ნანუაშვილი პასუხობს, რომ ჯერ უნდა გაირკვეს, რას ითვალისწინებს მოსამართლე და რას არა.

ომბუდსმენმა არ იცის, ვის აწყობდა ამ საქმის დახურვა და ადვოკატებისთვის გაუთქმელობის ხელწერილის ჩამორთმევა. ის ამბობს, რომ დიდი შიდა ომები მიმდინარეობს, მაგრამ კითხვაზე, გულისხმობს თუ არა ის ამაში საპატრიარქოს, პასუხობს, რომ მეტ დეტალზე ჯერჯერობით ვერ ისაუბრებს. მისი განცხადებით, ცოტა ხანში უფრო ნათლად გამოჩნდება, რაც ხდება და იქვე ხაზს უსვამს, რომ საპატრიარქოც ითხოვდა პროცესის გასაჯაროებას, რაც არ გაითვალისწინეს. 

უჩა ნანუაშვილის აზრით, ხელისუფლების წარმომადგენელთა განცხადებებმა ამ პროცესზე გავლენა მოახდინა. 

გიორგი ჩიტაური: „წყლის ტარიფის გაორმაგება იგეგმება“ / „მალე კომუნალურების გადახდა განვადებით მოგვიწევს“ (ახალი თაობა)

ავტ: შორენა მარსაგიშვილი

ინტერვიუ გიორგი ჩიტაურთან

„ჩვენმა პარტიამ ჯერ კიდევ აგვისტოს თვეში ივარაუდა, რომ გაზის და დენის ტარიფების შემდეგ, წყლის ტარიფის გაზრდაც მოხდებოდა. ეს ხელისუფლება რომ უნამუსო იყო, ვიცოდით, მაგრამ ასეთი უნამუსო და ღორმუცელა თუ იყო, არ მეგონა. წყლის მომარაგების კომპანია წყალზე ტარიფის გაორმაგებას ითხოვს. ერთი წუთით მაინც წარმოიდგინეთ რა მოხდება, წყლის ტარიფი რომ გაორმაგდეს. მოსახლეობას ამჟამინდელი ტარიფის გადახდაც უჭირს და გაძვირების შემთხვევაში გამოუვალ მდგომარეობაში ჩავარდება. როგორც ჩვენი პარტიის გენერალური მდივანი გიორგი გუგავა აცხადებს, მალე ალბათ კრედიტით და პროცენტებით მოგვიწევს წყლის ტარიფის გადახდა, სხვა შემთხვევაში, მოსახლეობა დარჩება ამ სასიცოცხლო რესურსის გარეშე“, - აცხადებს „ლეიბორისტული პარტიის“ წევრი გიორგი ჩიტაური.

ოკუპირებული აფხაზეთის სასამართლო სკოლებსა და ბაღებს ასხვისებს / ნარკოტიკების 95% აფხაზეთში რუსეთიდან შედის (ახალი თაობა)

ავტ: მარიამ მჭედლიშვილი

გამოცემის ცნობით, ცოტა ხნის წინ, ოკუპირებული აფხაზეთის ხელისუფლებას ოპონენტებმა სერიოზული პრეტენზიები წაუყენეს. შეკრებილმა პოლიტიკოსებმა და საზოგადოებრივი ორგანიზაციების წარმომადგენლებმა გამოაცხადეს, რომ ხაჯიმბას ხელისუფლება ვერ უმკლავდება შექმნილ სერიოზულ პრობლემებს და არ აღიარებს აფხაზეთში შექმნილ კრიზისს, ამიტომ ანტიკრიზისული გეგმა თავად საზოგადოებამ უნდა შეიმუშაოს. ოპოზიციური ბლოკის წევრებმა, რომელშიც პოლიტიკური ორგანიზაცია „ამცახარაც“ შედის, დასვეს სასამართლოს და ძალოვანი სტრუქტურების რეფორმირების, ნარკობიზნესთან ბრძოლის გაძლიერების საკითხი. ამის გამოძახილი იყო ის ფაქტი, რომ რაულ ხაჯიმბა სასამართლოს წარმომადგენლებს შეხვდა და განაცხადა, რომ სასამართლო უნდა მოქმედებდეს „სახელმწიფოს“ ინტერესების შესაბამისად და არა ცალკეული პიროვნებების ინტერესებით. 
რა ქონებას ფლობს მთავრობის კანცელარიის უფროსი მაია ცქიტიშვილი, რომელსაც პრემიერმინისტრზე მაღალი შემოსავალი აქვს (ახალი თაობა)

„სახელმწიფო მოხელეების ხელფასების, დანამატებისა და პრემიების საკითხი მუდმივად განხილვის საგანია. აღსანიშნავია, რომ ზოგიერთ მოხელეს მთავრობის მეთაურზე მეტი ანაზღაურებაც კი აქვს. ერთ-ერთი მათგანის, სახელმწიფო უსაფრთხოებისა და კრიზისების მართვის საბჭოდ მდივნის მინდია ჯანელიძის შესახებ „ბიზნესპრესნიუსი“ უკვე წერდა. ჯანელიძის შემოსავალმა აღნიშნულ პოსტზე გასულ წელს 94 500 ლარი შეადგინა. ქონებრივი დეკლარაციების თანახმად, გასულ წელს პრემიერმინისტრზე მეტი შემოსავალი ასევე მიიღო მთავრობის კანცელარიის უფროსმა მაია ცქიტიშვილმაც, რომლის შემოსავალიც აღნიშნულ პოსტზე 2016 წლის 1 იანვრიდან 31 დეკემბრის ჩათვლით, 94 500 ლარი იყო“, - ნათქვამია სტატიის შესავალში, რის შემდეგაც მოყვანილია მონაცემები მაია ცქიტიშვილის მიერ 2017 წლის 30 იანვარს შევსებული ქონებრივი დეკლარაციიდან. 

